
Чӑваш археологине, чӑваш халӑхӗн 

этника историне, чӑвашсемпе Вӑтам Атӑл 

тата Урал тӑрӑхӗнчи халӑхсем хушшинчи 

этнокультура ҫыхӑнӑвӗсене тӗпченӗ 

Василий Филиппович Каховский ученый 

ячӗ республика тата ҫӗршыв тулашӗнче те 

паллӑ. Унӑн наука ӗҫӗ-хӗлӗ Чӑваш Енри 

археологие тӗпчессипе пысӑк тапхӑра уҫса 

парать, вӑл чӑваш халӑхӗ мӗнле пулса 

кайнипе ҫыхӑннӑ кӑткӑсран та кӑткӑс 

ыйтӑва татса парас тӗлӗшпе питӗ нумай 

ӗҫленӗ, учебниксемпе пособисем кӑларнӑ, 

истори учителӗсем хатӗрлес ӗҫе 40 ҫул 

ытла панӑ, вӗсем хушшинче вӑл вӗрентнӗ, 

ҫӗршывӑн тӗрлӗ кӗтесӗсенче вӑй хуракан 

ҫынсем икӗ пине яхӑн. 

В.Ф. Каховский 1915 ҫулхи 

декабрӗн 20-мӗшӗнче Атнаш ялӗнче чухӑн 

хресчен ҫемйинче ҫуралнӑ. Тӑван ялти 

шкула пӗтерсен Шӑхасанта вӗреннӗ. 1935 

ҫулта Канашри педтехникумра вӗренӗве 

питӗ лайӑх паллӑсемпе вӗҫленӗ. 1935-1936 

вӗренӳ ҫӳлӗнче Ҫӗнӗ Чалкассинчи тулли 

мар вӑтам шкулта математика вӗрентнӗ, 

тепӗр вӗренӳ ҫулӗнче Энтри ялӗнчи 

шкулта директор пулса ӗҫлеме пуҫланӑ. 

Унтан, пӗр вӑхӑтра харӑс икӗ аслӑ шкулта 

– И.Я. Яковлев ячӗллӗ Чӑваш 

пединститучӗн естествознани 

факультетӗнче тата Мускаври Н.Г. 

Чернышевский ячӗллӗ истори, философи 

тата литература институчӗн истори 

факультетӗнче вӗренсе тӗрлӗ енлӗ ятарлӑ 

пӗлӳсем илнӗ. Патшалӑх экзаменӗсем Аслӑ 

Отечественнӑй вӑрҫӑн малтанхи кунӗсенче 

иртнӗ. 1941 ҫулхи июль пуҫламӑшӗнче 

Хӗрлӗ ҫара илнӗ. 

Вӑрҫӑ хыҫҫӑн 1946 ҫулхи февральте 

В.Ф.Каховский Шупашкара таврӑннӑ, 

Чӑваш патшалӑх пединститутӗнче 

ассистент, унтан аслӑ преподаватель пулса 

ӗҫлеме пуҫланӑ, 1967 ҫулта вара историпе 

филологи факультечӗпе пӗрле И.Н. 

Ульянов ячӗллӗ Чӑваш патшалӑх 

университетне куҫнӑ. Студентсене авалхи 

община историйӗпе, археологипе авалхи 

тӗнче историйӗпе, атеизмпа, Чӑваш Ен 

историйӗпе тата ытти предметсемпе 

лекцисем вуланӑ, курс, диплом ӗҫӗсене, 

аспирантсене, соискательсене ертсе пынӑ. 

Педагогика институтӗнче вӑл нумай вӑхӑт 

истори факультечӗн деканӗ, истори 

кафедрин заведующийӗ, наука енӗпе 

проректор пулнӑ, ҫулталӑк хушши 

пединститут ректорӗн ӗҫӗсене туса пынӑ, 

унтан виҫӗ ҫул Чӑваш АССР ҫут ӗҫ 

министрӗ пулса ӗҫленӗ. Университета 

куҫсан историпе филологи факультечӗн 

деканӗ, пӗтӗмӗшле историпе археологи 

кафедрин пуҫлӑхӗ пулнӑ. 

В.Ф. Каховский принциплӑ ученӑй, ҫирӗп 

ыйтакан педагок, ҫав вӑхӑтрах питӗ ырӑ 

чунлӑ ҫын. Студентсем, аспирантсем, 

ӗҫтешсем ӑна яланах лӑпкӑ, кирек мӗнле 

лару-тӑрура та кӑмӑллӑ курма хӑнӑхнӑ. 

Никам та вӑл хӑҫан та пулин сассине 

хӑпартнине астумасть. 

 Унӑн наука ӗҫӗн малтанхи ҫулӗсем 

Авалхи Рим историйӗн ыйтӑвӗсене 

тишкерессипе ҫыхӑннӑ. 1951 ҫулхи 

декабрӗн 26-мӗшӗнче Мускаври М.В. 

Ломоносов ячӗллӗ патшалӑх 

университетӗнче С.Л. Утченко профессор 

ертсе пынипе вӑл «Рим республикин 

кризисӗ тапхӑрӗнчи ҫӗр ӗҫ юхӑмӗ» темӑпа 

кандидат диссертацине ӑнӑҫлӑ хӳтӗленӗ. 

 В.Ф. Каховский Чӑваш АССР 

Министрсен Совечӗ ҫумӗнчи наука тӗпчев 

институчӗн тата СССР Наукӑсен 

академийӗн археологи институчӗн 

экспедицийӗсене ертсе пынӑ. Вӑл Чӑваш 

Республикин тата Тутарстан ҫӗӗсенче 

вуншар улӑп тӑпри, авалхи масар, ял, хула 

вырӑнӗсене тата ыттисене те чавса 

тӗпченӗ, ун ҫинчен ҫыра-ҫыра кӑтартнӑ. 

Ҫак тата ытти материалсемпе, 

кӗнекесемпе, ал ҫырӑвӗсемпе усӑ курса 

«Памятники материальной культуры 

Чувашской АССР» (1957), «Памятные 

историко-революционные места в  



Чувашии»(1960), «Памятники истории и 

культуры Чувашской АССР» (1969) 

монографисем кӑларнӑ.  

 

  

 

 

 

 

 

 

 

 

 

 

 

 

 

 В. Ф. Каховский тӗрлӗрен 

вӗрентӳпе методика пособийӗн авторӗ 

те:вӗренекенсем валли историпе 

пособисем ҫырнӑ, вӗсем 4-5-шер хут 

пичетленсе тухнӑ. С.Н. Ахмеевпа тата Л.А. 

Ивановпа пӗрле пирӗн ентеш 

«Чебоксарский хлопчатобумажный 

комбинат» монографи (1979) кӑларнӑ. В.Ф. 

Каховский пӗтӗмпе 140 ытла кӗнеке, 

брошюра, монографи, тӗпчев статйисем 

ҫырнӑ. 

 В.Ф.Каховский 1989 ҫултанпа 

Чӑваш Республикин Министрсен совечӗ 

ҫумӗнчи наука тӗпчев институчӗн 

археологи пайне ертсе пынӑ. Унӑн ӗҫлес, 

ҫырас кӑмӑлӗ питӗ пысӑк пулнӑ. Анчах та 

1993 ҫулхи августӑн 24-мӗшӗнче вӑл 

сарӑмсӑр вилсе кайнӑ. 

 В. Ф. Каховский истори наукинче 

ӗмӗрлӗхе юлчӗ. Ӑна 1976 ҫулта «Чӑваш 

Республикин тава тивӗҫлӗ наука ӗҫченӗ» 

хисеплӗ ят панӑ, Чӑваш Республикин 

Академийӗн хисеплӗ членӗ тата Чӑваш 

наци академийӗн чӑн членӗ пулнӑ. 

